
 «Гъагъэ, ефIакIуэ,
си Хэку дыщэ!»



Урысей Федерацэм, Къэбэрдей-Балъкъэр Респуб-
ликэм щIыхь зиIэ я артист, балетмейстер Дашу 
Хьэшыр 1929 гъэм и щIышылэ мазэм Брамтэ къуа-
жэм къыщалъхуащ. Иджыри сабийуэ абы щIидзащ 
къэфэн. Зэгуэрым, накъыгъэ махуэшхуэр ягъэлъа-
пIэу, щIалэ гъуалэр уэру Налшык и уэрамхэм дэтт, зы-
гъэпсэхупIэхэм зыкъыщагъэлъагъуэу. Къэбэрдей уэ-
рамым къыщыфэ Хьэшыр гу къылъитащ гъунэ гъуу 
блэкI Къалмыкъ БетIал. КъэфакIуэ ныбжьыщIэм 
Къэбэрдей-Балъкъэрым и тхьэмадэр къыбгъэдыхьэри 
IэплIэ къыхуищIат. «Афэрым, уэ къэфакIуэ гъуэзэджэ 
къыпхэкIынущ!» - къыжриIащ абы БетIал. А пса-
лъэхэр пэж хъуащ. Ар хыхьащ уэрэдымрэ къафэмкIэ 
ансамблым (иужькIэ «Кабардинка» къэрал академи-
ческэ къэфакIуэ ансамбль хъуам). Къулыкъу щищIэм, 
ар хэтащ Забайкалье дзэ округым уэрэдымрэ къафэм-
кIэ и ансамблым. Къафэхэр гъэувыным IэкIуэлъакIуэ 
щыхуэхъуари а зэманырщ.

УРЫСЕЙ Федерацэм ЩэнхабзэмкIэ и министер-
ствэм Дашур игъэкIуауэ щытащ Вагановым и цIэр 

зэрихьэу Ленинград дэт хореографие еджапIэм. И 
щIэныгъэм хигъэхъуауэ, еджапIэм и илъэситI курсыр 
къиухауэ къигъэзэжат лъэпкъ къафэхэмкIэ щIэны-
гъэ зиIэ япэ балетмейстерым. Япэ илъэсхэм абы щри-
гъэджащ Къэбэрдей-Балъкъэрым и культпросветучи-
лищэм. Абы къыдэкIуэу, ар ядэлажьэрт «Шэджэм псы-
къелъэхэр», «Терчанка», «Нартхасэ» къэфакIуэ гупхэм. 
«Нартхасэ» ансамблым Хьэшыр щиунафэщIым гупыр 
хэтат Польшэм щекIуэкIа фестивалым. Къэрал 20-м 
щIигъу зыхэта зэхьэзэхуэм «Нартхасэр» щытекIуэри, 
саугъэт нэхъыщхьэр къихьат. Абы щыгъуэ ансамблым 
игъэзэщIат псоми телъыджэ ящыхъуа «Нартхэр» хоре-
ографие сюитэр. Дашур зи унафэщI гупхэм Iэгуауэш-
хуэхэр щыхуаIэтырт ахэр здэкIуэ дэнэ щIыналъи. 
Апхуэдэхэт, псалъэм папщIэ, абыхэм я зэфIэкI ща-
гъэлъэгъуа Индиер, Германиер, Мексикэр, Кипрыр, нэ-
гъуэщI къэралхэри.

ПрофтехегъэджэныгъэмкIэ щэнхабзэ унэм деж щы-
зэхуишэсауэ щытащ «Налшык пщащэ» ансамблыр икIи 
илъэс 20-м щIигъукIэ гупым и унафэщI емызэшыжу 
щытащ. Хьэшыр игъэуващ ансамблым и фондым къыхэ-
на къафэхэр, хореографие этюдхэр. Абыхэм ящыщщ 
«ЦIыхубэ джэгукIэхэр», «Уузыншэм, щIалэгъуэ!», 
«Нарт щIыналъэм и хъыбар», «Долинск и розэхэр», 
«Бгылъэ удз гъэгъа» зыфIащахэр. 

Адыгэ Республикэм и унафэщIхэм ирагъэблагъэри, 
Дашу Хьэшыр илъэс зыбжанэкIэ лэжьащ абы я «Нал-
мэс» ансамблым и балетмейстер нэхъыщхьэу. Къэбэр-
дейр Урысейм зэрыгухьэрэ илъэс 400 зэрырикъум и 
щIыхькIэ 1957 гъэм лъэпкъ гъуазджэм и махуэхэр 
Моск ва щыщагъэлъэпIам, Хьэшыр хэтащ уэрэдымрэ 
къафэмкIэ ансамблым и солисту. 

Дашу Хьэшыр зы махуи Iуэхуншэу щысакъым жы-
пIэкIэ зыри егъэлея хъуркъым. И цIыху щIыкIэкIэ 
гумызагъэти, зыпэрыт IэнатIэм къыдэкIуэу, республи-
кэм къыщаIэт сыт хуэдэ Iуэхуми жыджэру хэтт. Пса-
лъэм и хьэтыркIэ, «Спартак» стадионым щIэх-щIэхыурэ 
щрагъэкIуэкI махуэшхуэ концертхэм хэт гупхэм зэгъу-
сэу ягъэзэщIэну къафэхэр зыгъэувыр Хьэшырт. Зы-
гуэрым упщIэ иIэмэ, абы деж жэуап щигъуэтырт, чэн-
джэщэгъу нэст, ныбжьэгъу пэжт. Иужьрей илъэсхэм 
Дашур лэжьащ Профсоюзхэм художественнэ самодея-
тельностымкIэ и унэм хореографиемкIэ и методисту. 

Хьэшыр балетмейстер гъуэзэджэм и закъуэтэ-
къым, атIэ ар икIи сурэтыщI IэкIуэлъакIуэт. Абы къы-
щIэнащ  сурэт гъэщIэгъуэнхэр, и Iуэху еплъыкIэр, и 
гупсысэкIэр, и IэщIагъэр наIуэ пщащIу.

Илъэс куэдкIэ гуащIафIэу лъэпкъ гъуазджэм зэры-
хуэлэжьам щхьэкIэ, Хьэшыр къыхуагъэфэщат «Гуа -
щIэдэкI хьэлэлым папщIэ» медалыр, УФ-м, КъБР-м  
щIыхь зиIэ я артист цIэ лъапIэхэр къыфIащат.

Хьэшыр хуэдэ цIыху щыпкъэхэм я фIыгъэкIэ дуней 
псом къыщащIащ ди республикэ цIыкIур, ди къафэ да-
хащэхэр, ди лъэпкъ щэнхабзэмрэ гъуазджэмрэ. А цIыху 
хьэлэмэтыр сыт щыгъуи фIыуэ ялъагъуу щытащ, ноби 
ящыгъупщэркъым.

